
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

INFRATUZILMA LOYIHALARINI 
TASHABBUSLI BUDJET ORQALI 
MOLIYALASHTIRISHNING 
HOZIRGI HOLATI

Mirzayev Xursanmurod Egamberdiyevich 

mustaqil izlanuvchisi 
E-mail: xursanmurodmirzayev9@gmail.com 

Annotatsiya. Mazkur tezisda O‘zbekistonda tashabbusli budjet mexanizmi orqali infratuzilma 
loyihalarini moliyalashtirishning amaldagi holati tahlil qilingan. Hududlar va loyihalar yo‘nalishlari bo‘yicha 
mablag‘larning taqsimlanishi, fuqarolarning jarayondagi ishtiroki, “Deputat tashabbusi” mexanizmi hamda 
ayrim moliyaviy va natijaviy ko‘rsatkichlar o‘rtasidagi bog‘liqliklar ko‘rib chiqilgan. Tahlil natijalari tashabbusli 
budjet mablag‘larining asosan yo‘l, ichimlik suvi, ta’lim va boshqa ijtimoiy infratuzilma yo‘nalishlariga 
yo‘naltirilayotganini ko‘rsatadi. Shuningdek, hududlar kesimida moliyalashtirish hajmi va fuqarolar faolligi 
o‘rtasida muayyan tafovutlar mavjudligi aniqlangan. Olingan natijalar tashabbusli budjet mexanizmini yanada 
takomillashtirish va infratuzilma loyihalarini moliyalashtirish samaradorligini oshirish bo‘yicha ilmiy-amaliy 
xulosalar ishlab chiqishga xizmat qiladi.

Kalit so‘zlar: tashabbusli budjet, infratuzilma loyihalari, hududiy rivojlanish, moliyalashtirish, Ochiq budjet, 
fuqarolar ishtiroki, Deputat tashabbusi, mahalliy budjet, davlat-xususiy sheriklik.

Abstract. This thesis analyzes the current state of financing infrastructure projects in Uzbekistan through 
the participatory budgeting mechanism. It examines the distribution of funds across regions and project areas, 
citizens’ participation in the process, the “Deputy Initiative” mechanism, and the relationships between selected 
financial and performance indicators. The results show that participatory budgeting funds are mainly directed 
toward roads, drinking water supply, education, and other social infrastructure areas. The analysis also reveals 
certain regional differences in financing volumes and citizen activity. The findings can serve as a basis for 
developing practical and research-based recommendations to further improve participatory budgeting and 
enhance the efficiency of infrastructure project financing.

Keywords: participatory budgeting, infrastructure projects, regional development, financing, Open Budget, 
citizen participation, Deputy Initiative, local budget, public-private partnership.

Аннотация. В данном тезисе проанализировано текущее состояние финансирования 
инфраструктурных проектов в Узбекистане посредством механизма инициативного бюджетирования. 
Рассмотрены распределение средств по регионам и направлениям проектов, участие граждан в 
процессе, механизм «Депутатская инициатива», а также взаимосвязи между отдельными финансовыми 
и результативными показателями. Результаты анализа показывают, что средства инициативного 
бюджетирования преимущественно направляются на развитие дорожной инфраструктуры, питьевого 
водоснабжения, образования и других объектов социальной инфраструктуры. Также выявлены 
определённые различия между регионами по объёмам финансирования и уровню активности граждан. 
Полученные результаты могут служить основой для разработки научно-практических выводов 
по дальнейшему совершенствованию механизма инициативного бюджетирования и повышению 
эффективности финансирования инфраструктурных проектов.

Ключевые слова: инициативное бюджетирование, инфраструктурные проекты, региональное 
развитие, финансирование, «Открытый бюджет», участие граждан, «Депутатская инициатива», местный 
бюджет, государственно-частное партнёрство.

K I R I S H
So‘nggi o‘n yillikda jahon miqyosida infratuzilma sohasini rivojlantirish barqaror iqtisodiy o‘sishning muhim 

omillaridan biri sifatida e’tirof etib kelinmoqda. Transport tarmoqlari, ichimlik suvi ta’minoti infratuzilmasi, 
energetika va ijtimoiy obyektlarga bo‘lgan talabning borgan sari oshib borishi an’anaviy budjet mablag‘lari bilan 
bir qatorda muqobil moliyalashtirish shakllarini topishni taqozo qilmoqda. Xorij tajribasi ko‘rsatmoqdaki, qirqdan 
ortiq mamlakatning bir nechta ming mahalliy hokimiyat organi fuqarolarni budjet jarayoniga to‘g‘ridan-to‘g‘ri jalb 
qiluvchi tashabbusli budjetlash amaliyotidan foydalanmoqda. Ushbu mexanizm markazlashgan davlat moliyasi 
tizimini to‘ldiruvchi, hududiy muammolarni tezkor aniqlash va bartaraf qilishga xizmat qiluvchi vosita sifatida 
shakllanib kelmoqda.

O‘zbekiston Respublikasida ham davlat moliyasini boshqarishda ochiqlik va fuqarolar ishtirokini oshirishga 
qaratilgan islohotlar amalga oshirilmoqda. “Ochiq budjet” portali orqali joriy etilgan tashabbusli budjet 
mexanizmi aholining hududiy infratuzilma muammolarini hal etish jarayonidagi ishtirokini ta’minlovchi muhim 
mexanizmlardan biriga aylandi. So‘nggi mavsum yakunlariga ko‘ra, portalga yigirma sakkiz mingdan ortiq 
tashabbus taqdim qilingan, ularning yigirma uch mingdan ziyodi ovoz berish bosqichiga chiqarilgan va ikki 
mingdan oshiq loyiha g‘olib deb topilgan, bunga esa uch trillion so‘mdan ortiq summa yo‘naltirilgan hamda 
o‘n milliondan ziyod fuqaro jarayonda faol qatnashgan. Bu ko‘rsatkichlar mexanizmning ko‘lami va ijtimoiy 
ahamiyati yildan-yilga oshib borayotganidan darak beradi. Tashabbusli budjet doirasida moliyalashtirilgan 
loyihalarni yo‘nalishlar bo‘yicha guruhlash mablag‘larning muhim qismi aholining kundalik ehtiyojlari bilan 
bevosita bog‘liq infratuzilma yo‘nalishlariga yo‘naltirilayotganini ko‘rsatadi.

Loyihalarning qariyb uchdan bir qismi ichki yo‘llarni ta’mirlash va transport infratuzilmasini yaxshilashga 
qaratilgan bo‘lib, bu yo‘nalish boshqa yo‘nalishlarga nisbatan eng katta ulushni egallaydi.

Ikkinchi o‘rinda ichimlik suvi ta’minoti loyihalari turadi, ular umumiy hajmning qariyb beshdan bir qismini 
tashkil etib, bir yarim mingdan ortiq loyihani qamrab oladi, bu ko‘rsatkich ayrim hududlarda toza ichimlik suvi 
bilan ta’minlashga bo‘lgan ehtiyojning dolzarbligini anglatadi. Ta’lim muassasalarini yaxshilashga qaratilgan 
loyihalar o‘n ikki foizlik ulush bilan uchinchi o‘rinda, bu esa aholining ta’lim infratuzilmasiga bo‘lgan ehtiyojini 
o‘zida aks ettiradi. Shuningdek, elektr tarmoqlarini modernizatsiya qilish, sport inshootlarini qurish va ta’mirlash 
loyihalari ham muayyan ulushni tashkil etadi, sog‘liqni saqlash sohasidagi loyihalar esa jami hajmning atigi bir 
necha foizini tashkil qilib, nisbatan kam ulushga ega yo‘nalish sifatida ko‘rsatilgan.

Ushbu taqsimot tashabbusli budjet mablag‘larining asosan aholining kundalik hayoti bilan to‘g‘ridan-to‘g‘ri 
bog‘liq bo‘lgan sohalarga, yo‘l, suv va ta’lim infratuzilmasiga sarflanayotganligini ko‘rsatadi. Sog‘liqni saqlash 
yo‘nalishining nisbatan kam ulushi ushbu sohaning boshqa manbalar orqali ham moliyalashtirilishi bilan 
izohlanishi mumkin. Shu bilan birga, kelgusida tashabbusli budjet doirasida sog‘liqni saqlash infratuzilmasiga 
e’tiborni kuchaytirish imkoniyatlari mavjud. O‘tgan besh yilda tashabbusli budjet jarayoni uchun ajratilgan 
mablag‘lar hajmini hududlar kesimida tahlil qilish bu mexanizmning davlat moliya tizimidagi ahamiyati barqaror 
sur’atlarda ortib borayotgan ekanligini ko‘rsatadi. Jami moliyalashtirish miqdori besh yil ichida bir necha 
marta ko‘payib, so‘nggi mavsumlarda har bir davrda ikki-uch trillion so‘m atrofida mablag‘ taqsimlanmoqda. 
Hududlar ichida Farg‘ona, Samarqand va Toshkent viloyatlari eng yuqori moliyalashtirish hajmiga ega bo‘lib, 
ushbu hududlarga ayrim mavsumlarda uch yuz ellik milliard so‘mga yaqin yoki undan ortiq mablag‘ ajratilgan. 
Qashqadaryo va Andijon viloyatlarida ham besh yillik davrda mablag‘ hajmi bir necha barobar oshgan, 
dastlabki davrda qirq besh-ellik milliard so‘m atrofida bo‘lgan ko‘rsatkich so‘nggi mavsumlarda ikki yuz ellik 
milliard so‘mdan oshgan. Shuningdek, Sirdaryo, Navoiy va Jizzax kabi aholisi nisbatan kam bo‘lgan hududlarda 
moliyalashtirish hajmi boshqa hududlarga nisbatan kamroq shakllangan. Poytaxt bo‘yicha ayrim mavsumlarda 
o‘zgaruvchan dinamika kuzatilgan, xususan, so‘nggi mavsumda mablag‘ hajmining oldingi davrlarga 
nisbatan kamayishi qayd qilingan bo‘lib, fikrimizcha, bu holat poytaxtda boshqa markazlashgan investitsiya 
dasturlarining mavjudligi bilan izohlanishi mumkin. Moliyalashtirish hajmining hududiy taqsimoti aholi soni va 
infratuzilmaviy ehtiyoj darajasi bilan bevosita bog‘liqligini ko‘rsatadi, ammo ayrim hududlarga nisbatan kamroq 
mablag‘ ajratilishi hududlar o‘rtasidagi moliyalashtirish tafovutlarini kamaytirishga qaratilgan yondashuvlarni 
takomillashtirish zarurligini ko‘rsatadi.

Mahalliy ijtimoiy-iqtisodiy muammolarni hal qilish jamg‘armalarining daromad va xarajat ko‘rsatkichlari 
tahlili natijalari shuni ko‘rsatadiki, 2024–2025-yillar davomida aksariyat hududlarda tushum va xarajatlar hajmi 
sezilarli darajada oshgan. Eng yuqori tushum ko‘rsatkichi Samarqand viloyatida qayd qilingan bo‘lib, bu yerda 
yillik tushum to‘qson milliard so‘mga yaqinlashgan, xarajatlar esa ellik uch milliard so‘mdan oshgan, natijada 
yil yakunida ellik olti milliard so‘mdan ortiq mablag‘ qoldiq sifatida saqlangan. Bu holat hududda moliyaviy 
resurslardan foydalanish samaradorligi bilan bir qatorda kelgusi yillar uchun mablag‘ jamg‘arish salohiyati ham 
mavjud ekanligini ko‘rsatadi. Qashqadaryo viloyatida ham o‘xshash tendensiya kuzatilib, qirq milliard so‘mga 
yaqin tushumning katta qismi xarajatlarga yo‘naltirilgan va yigirma sakkiz milliard so‘mdan ortiq mablag‘ qoldiq 
sifatida shakllangan. Poytaxtda esa o‘ziga xos dinamika kuzatilgan, yil boshidagi qoldiq mablag‘ yuqori bo‘lgani 

holda, xarajatlar nisbatan past darajada bo‘lib, natijada yil yakunida qoldiq mablag‘ yanada oshgan. Bunday 
holat poytaxtda tushumlarning yuqori darajada shakllanishi va mablag‘larning bir qismi kelgusi davrlarga saqlab 
qolinayotganini bildiradi. Sirdaryo va Navoiy hududlarida esa tushum va xarajatlar hajmi boshqa hududlarga 
nisbatan kamroq shakllangan, bu esa mazkur hududlarning iqtisodiy salohiyati va aholi sonining nisbatan 
kamligi bilan izohlanadi.

2026-yilning birinchi mavsumidan boshlab joriy etilgan “Deputat tashabbusi” mexanizmi doirasida ajratilgan 
mablag‘larni tahlil qilish hududlar o‘rtasida sezilarli tafovut mavjudligini ko‘rsatdi. Eng yuqori ko‘rsatkich 
Farg‘ona viloyatida qayd etilib, bu yerga yigirma to‘rt yarim milliard so‘m atrofida mablag‘ ajratilgan, Samarqand 
viloyati esa unga yaqin ko‘rsatkich bilan ikkinchi o‘rinni egallagan. Shu bilan birga, Sirdaryo viloyatida ajratilgan 
mablag‘ hajmi olti milliard so‘m atrofida bo‘lib, nisbatan past ko‘rsatkich sifatida qayd etilgan, Navoiy va Jizzax 
viloyatlarida ham ko‘rsatkich sakkiz-to‘qqiz milliard so‘m darajasida qolgan. Bunday tafovut har bir hududning 
aholi soni, infratuzilmaviy ehtiyojlari va deputatlar tashabbuslari ko‘lami bilan bevosita bog‘liq ekanligini ko‘rsatadi 
va mexanizmning dastlabki bosqichida hududlar kesimida moliyalashtirish mezonlarini yanada takomillashtirish 
imkoniyatlari mavjudligini ko‘rsatadi.

Tashabbusli budjet jarayoniga oid o‘n uchta ko‘rsatkich bo‘yicha o‘tkazilgan tavsifiy statistik tahlil hududlar 
o‘rtasida yuqori dispersiya mavjud ekanligini ko‘rsatdi. Xususan, ajratilgan mablag‘ning o‘rtacha hajmi ikki 
yuz o‘n olti milliard so‘m atrofida bo‘lib, minimal va maksimal qiymatlar orasidagi farq uch baravardan ortiqni 
tashkil qilgan. Loyihalar sonining o‘rtacha ko‘rsatkichi bir ming besh yuzga yaqin bo‘lib, ayrim hududlarda 
bu ko‘rsatkich ikki mingdan ortiq, boshqalarida esa to‘qqiz yuzga ham yetmaydi. Qoniqish darajasi bo‘yicha 
o‘rtacha ko‘rsatkich sakson uch foizni tashkil etadi, standart og‘ishning nisbatan pastligi ushbu ko‘rsatkich 
bo‘yicha hududlar o‘rtasida katta farq mavjud emasligini, ya’ni aholining tashabbusli budjet natijalaridan qoniqish 
darajasi barcha hududlarda nisbatan bir xil yuqori saqlanayotganini ko‘rsatadi. Shu bilan birga, aholining jalb 
qilinish darajasining o‘rtacha ko‘rsatkichi yigirma yetti foiz atrofida bo‘lib, bu jarayonga fuqarolarning yanada 
faolroq jalb etilishi uchun keng imkoniyatlar mavjud ekanligini anglatadi.

O‘tkazilgan korrelyatsion tahlil moliyaviy va natijaviy ko‘rsatkichlar orasida yuqori darajadagi o‘zaro 
bog‘liqlik mavjudligini ko‘rsatdi. Ajratilgan mablag‘ hajmi bilan g‘olib loyihalar summasi o‘rtasidagi bog‘liqlik juda 
yuqori darajadagi chiziqli bog‘liqlik bilan tavsiflanadi, shuningdek, mablag‘ hajmi loyihalar soni va ovoz berish 
faolligi bilan ham yuqori darajada bog‘liq. Shu bilan birga, aholining jarayonda ishtirok etish darajasi bilan 
boshqa ko‘rsatkichlar o‘rtasida statistik jihatdan ahamiyatli bog‘liqlik aniqlanmadi Bu natija moliyaviy resurslar 
hajmining ortishi aholi faolligining mutanosib ravishda oshishi bilan doimo ham bog‘liq emasligini ko‘rsatadi. Shu 
bois, fuqarolar ishtirokini kengaytirishda tegishli institutsional yondashuvlar va rag‘batlantirish mexanizmlarini 
rivojlantirish muhim ahamiyat kasb etadi. Xuddi shunday, sheriklik loyihalari bo‘yicha g‘olib chiqqan loyihalar 
soni ham boshqa ko‘rsatkichlar bilan zaif bog‘liqlikka ega bo‘lib, bu yo‘nalishning institutsional mexanizmlarini 
yanada rivojlantirish imkoniyatlari mavjudligini ko‘rsatadi.

Tashabbusli budjetlash mavzusi xorijiy iqtisodchi olimlar tomonidan turli jihatlardan keng o‘rganilgan. 
Rossiya va boshqa MDH davlatlari tadqiqotchilari, jumladan, Vagin, Vorobiev, Pyatkovskaya va Vasiljeva kabi 
mualliflar tashabbusli budjetlashning kichik shaharlar va qishloq hududlarida fuqarolar ishtirokini oshirish vositasi 
sifatidagi rolini, shuningdek, mintaqaviy huquqiy tartibga solish tajribalarini tahlil qilishgan. Frolova, Rogach va 
Razov singari tadqiqotchilar mazkur mexanizmning aholi turmush sifatini oshirishdagi o‘rniga e’tibor qaratgan 
bo‘lsa, Lyakisheva va uning hammualliflari uni mintaqaviy ijtimoiy-iqtisodiy rivojlanishning amaliy vositasi 
sifatida takomillashtirish imkoniyatini o‘rgangan. Alohida ilmiy yo‘nalish sifatida Shatohin, Titov va Sergienko 
kabi mualliflar tashabbusli budjetlashni raqamli texnologiyalar asosida modernizatsiya qilish modellarini tadqiq 
etganlar.

O‘zbekistonlik tadqiqotchilardan Zokirova, Xaydarova, Shavkatov, Bozorov, Karabaev, Abdusamatov, 
Yunusova va Yunusov kabi mualliflar davlat-xususiy sheriklik va infratuzilma loyihalarini moliyalashtirish 
masalalarini milliy sharoit asosida tahlil qilishgan, shu jumladan, Xajiyev daromadlarni qayta taqsimlashda 
tashabbusli budjetning xorijiy modellarini, Jumaniyazov esa fuqarolik ishtirokidagi turlarini o‘rgangan. Shunga 
qaramay, mavjud ilmiy adabiyotlarda tashabbusli budjetning aynan infratuzilma obyektlarini moliyalashtirishdagi 
o‘rni, uning moliyaviy samaradorligi va hududlarni ijtimoiy-iqtisodiy rivojlantirishga ta’siri masalalari nisbatan 
kam tadqiq etilgan bo‘lib, bu tadqiqot mavzusining ilmiy yangiligini belgilovchi asosiy omil hisoblanadi.

X U L O S A  V A  T A K L I F L A R
O‘tkazilgan tahlil O‘zbekiston Respublikasida tashabbusli budjet mexanizmining hududiy infratuzilmani 

rivojlantirishning barqaror va o‘sib borayotgan moliyaviy manbaiga aylanayotganini ko‘rsatdi. Shu bilan birga, 
hududlar va yo‘nalishlar bo‘yicha mavjud tafovutlar, sheriklik loyihalarining institutsional jihatdan yetarli darajada 
rivojlanmaganligi hamda aholi ishtirokining moliyaviy ko‘rsatkichlardan nisbatan mustaqilligi kabi jihatlar ushbu 
mexanizmni yanada takomillashtirish zarurligini ko‘rsatadi. Aniqlangan tendensiyalar va statistik bog‘liqliklar 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz290

2026-yil, 12-avgust. 
№ 4-maxsus son.

keyingi tadqiqot bosqichida ilmiy asoslangan takomillashtirish yo‘nalishlarini ishlab chiqish uchun empirik asos 
bo‘lib xizmat qiladi.

